
BOLALARDA MILLIY 
QADRIYATLAR ASOSIDA 
AXLOQIY TARBIYANI 
SHAKLLANTIRISHNING 
AHAMIYATI
Zulayxo Nazarova
Kattaqo‘rg‘on Davlat Pedagogika instituti dotsenti

Qarshiboyeva Muxlisa Ismatullo qizi
Kattaqo‘rg‘on Davlat Pedagogika instituti magistranti

Annotatsiya: Ushbu maqolada maktabgacha yoshdagi bolalarda milliy qadriyatlar asosida axloqiy tarbiyani shakllantirish 
masalalari yoritilgan. Tadqiqotda milliy qadriyatlarning bola shaxsini ma’naviy-axloqiy jihatdan kamol toptirishdagi o‘rni 
tahlil qilinib, ularning bolalar xulq-atvori, muomala madaniyati, kattalarga hurmat, mehr-oqibat va vatanparvarlik kabi 
ijtimoiy-axloqiy sifatlarni shakllantirishdagi ahamiyati asoslab berilgan. Shuningdek, milliy an’ana va urf-odatlardan tarbi-
yaviy jarayonda samarali foydalanishning pedagogik imkoniyatlari ochib berilgan.

Kalit so‘zlar: maktabgacha ta’lim, axloqiy tarbiya, milliy qadriyatlar, xulq-atvor madaniyati, milliy an’ana va urf-odatlar, 
vatanparvarlik, mehr-oqibat.
Abstract: This article examines the issues of forming moral education in preschool children based on national values. 
The study analyzes the role of national values in the spiritual and moral development of a child’s personality and sub-
stantiates their significance in developing such qualities as behavior culture, communication culture, respect for elders, 
compassion, and patriotism. Particular attention is paid to the pedagogical potential of effectively using national traditions 
and customs in the moral education of preschool children.

Key words: preschool education, moral education, national values, behavior culture, national traditions and customs, 
patriotism, compassion.
Аннотация: В статье рассматриваются вопросы формирования нравственного воспитания у детей дошкольного 
возраста на основе национальных ценностей. Проанализирована роль национальных ценностей в духовно-нрав-
ственном развитии личности ребенка, а также обосновано их значение в формировании таких качеств, как куль-
тура поведения, культура общения, уважение к старшим, милосердие и патриотизм. Особое внимание уделяется 
педагогическим возможностям использования национальных традиций и обычаев в процессе воспитания детей 
дошкольного возраста.

Ключевые слова: дошкольное образование, нравственное воспитание, национальные ценности, культура пове-
дения, национальные традиции и обычаи, патриотизм, милосердие.

KIRISH
O‘zbekiston Respublikasi Prezidenti Shavkat Mirziyoyev 2025-yil 9-sentabrda o‘tkazilgan videoselektor 

yig‘ilishida maktabgacha ta’lim va milliy tarbiya masalalariga to‘xtalib, alohida ta’kidlaganlar: “Endi yosh toifalari 
bo‘yicha milliy tarbiya modeli yaratiladi. Bu orqali bolalar zamonaviy kompetensiyaga ega mutaxassis bo‘lish 
bilan birga, milliy qadriyatlarga sodiq inson bo‘lib tarbiyalanadi” [1].

Mazkur fikr bugungi kunda maktabgacha yoshdagi bolalarga milliy qadriyatlar asosida axloqiy tarbiya 
berishning ahamiyati naqadar yuqori ekanligini ko‘rsatadi.

Globallashuv sharoitida yosh avlodni ma’naviy va axloqiy jihatdan barkamol etib tarbiyalash muhim peda-
gogik vazifalardan biri hisoblanadi. Ayniqsa, maktabgacha yosh davri bolaning shaxs sifatida shakllanishida hal 
qiluvchi bosqich bo‘lib, aynan shu davrda axloqiy me’yorlar, xulq-atvor qoidalari va ijtimoiy munosabatlarga oid 
dastlabki tasavvurlar vujudga keladi. Shu jihatdan, bolalarda milliy qadriyatlar asosida axloqiy tarbiyani shakl-
lantirish jamiyatning ma’naviy barqarorligini ta’minlashda muhim ahamiyat kasb etadi. Milliy an’ana, urf-odat va 
madaniy merosga tayanilgan tarbiya bolalarda mehr-oqibat, kattalarga hurmat, vatanparvarlik va insonparvarlik 

kabi fazilatlarni rivojlantirishga xizmat qiladi. Maktabgacha ta’lim tashkilotlarida ushbu qadriyatlarni tarbiyaviy 
jarayonga tizimli va maqsadli tatbiq etish dolzarb masala hisoblanadi.

MAVZUGA OID ADABIYOTLAR SHARHI
Milliy qadriyatlar asosida axloqiy tarbiyani shakllantirish masalasi o‘zbek pedagogik tafakkurida muhim 

o‘rin egallaydi. Xususan, Abdulla Avloniyning “Turkiy guliston yoxud axloq” asarida axloqiy tarbiyaning mohiyati 
chuqur yoritilgan. Muallif: “Ilmi axloqning asosi tarbiya o‘ldug‘indan shu xususda biroz so‘zlaymiz. Bolaning 
salomi va saodati uchun yaxshi tarbiya qilmak, tanini pok tutmak, yosh vaqtidan maslakini tuzatmak, yaxshi 
xulqlarni o‘rgatmak, yomon xulqlardan saqlab o‘sdurmakdur”, – deb ta’kidlaydi [4].

Mazkur qarashlar maktabgacha ta’limning pedagogik asoslarini belgilab beradi. Avloniy tomonidan ilgari 
surilgan yaxshi tarbiya berish, tanani pok tutish, maslakni tuzatish va yaxshi xulqlarni o‘rgatish tamoyillari 
bugungi zamonaviy pedagogikaning ham asosiy mezonlari hisoblanadi.

Shuningdek, Islom Karimov “Yuksak ma’naviyat – yengilmas kuch” asarida oilaning ma’naviy tarbiyadagi 
beqiyos o‘rnini ta’kidlab, bolaning dastlabki axloqiy tasavvurlari aynan oila muhitida shakllanishini asoslab 
bergan [3]. Ushbu fikrlar maktabgacha ta’lim va oila o‘rtasidagi uzviy bog‘liqlikni ilmiy jihatdan tasdiqlaydi.

TADQIQOT METODOLOGIYASI
Mazkur tadqiqotda maktabgacha yoshdagi bolalarda milliy qadriyatlar asosida axloqiy tarbiyani shakllan-

tirish jarayoni nazariy-pedagogik tahlil asosida o‘rganildi. Tadqiqot jarayonida ilmiy adabiyotlarni tahlil qilish, 
pedagogik kuzatuv, taqqoslash va umumlashtirish metodlaridan foydalanildi.

Axloqiy tarbiya jarayoni bolalarning kundalik faoliyati, o‘yinlari, mashg‘ulotlari va tarbiyachi bilan muloqoti 
asosida tahlil qilindi. Shuningdek, milliy an’ana va urf-odatlardan tarbiyaviy jarayonda foydalanishning peda-
gogik imkoniyatlari o‘rganildi.

TAHLIL VA NATIJALAR
Axloqiy tarbiya bolaning shaxs sifatida kamol topishida asosiy omillardan biri hisoblanadi. Axloq arabcha 

so‘z bo‘lib, “xulq-atvor” ma’nosini anglatadi va u ma’naviyatning tarkibiy qismi sifatida shaxs kamolotining yuqori 
bosqichi sanaladi [5].

Maktabgacha ta’lim tashkilotlarida axloqiy tarbiya asosan kundalik faoliyat jarayonida amalga oshiriladi. 
Bu jarayonda bolalarda salomlashish odobi, kattalarga hurmat, kichiklarga g‘amxo‘rlik, rostgo‘ylik, muloyimlik 
va mehnatsevarlik kabi fazilatlar bosqichma-bosqich shakllanadi. Axloqiy tarbiya nazariy tushunchalar bilan 
cheklanib qolmay, o‘yin, mashg‘ulot va bevosita muloqot orqali samarali amalga oshiriladi.

Milliy qadriyatlarga asoslangan tarbiya jarayonida xalq ertaklari, maqollar, milliy o‘yinlar va bayram tadbir-
lari muhim vosita hisoblanadi. Masalan, “Navro‘z” bayrami orqali bolalarda milliy o‘zlikni anglash, tabiatga 
muhabbat, mehnatsevarlik va mas’uliyat kabi sifatlar shakllanadi. Shuningdek, “Zumrad va Qimmat” ertagi 
misolida yaxshilik va yomonlik tushunchalari aniq obrazlar orqali bolalar ongiga singdiriladi.

Milliy o‘yinlar, xususan “Arqon tortish” o‘yini bolalarda jamoaviylik, hamkorlik, qoidalarga rioya qilish va ijti-
moiy mas’uliyatni rivojlantiradi. O‘yin faoliyati axloqiy tarbiyani majburiy emas, balki tabiiy va qiziqarli jarayonga 
aylantiradi.

Natijalar shuni ko‘rsatadiki, axloqiy tarbiyaning samaradorligi oila va maktabgacha ta’lim muassasasi o‘rta-
sidagi hamkorlikka bevosita bog‘liq. Tarbiyachining shaxsiy namunasi, milliy qadriyatlarga bo‘lgan munosabati 
va pedagogik mahorati bolalarda barqaror axloqiy xulq-atvorni shakllantirishda hal qiluvchi ahamiyat kasb etadi.

XULOSA VA TAKLIFLAR
Maktabgacha yoshdagi bolalarda milliy qadriyatlar asosida axloqiy tarbiyani shakllantirish ko‘p qirrali 

va murakkab pedagogik jarayon bo‘lib, u bolalarning shaxsiy, ijtimoiy va ma’naviy rivojlanishini ta’minlashga 
xizmat qiladi. Ushbu jarayonni tizimli tashkil etish, milliy madaniy merosga tayanish va pedagogik mahorat bilan 
uyg‘unlashtirish orqali bolalarda barqaror axloqiy fazilatlarni shakllantirish mumkin. Milliy qadriyatlar bolalarda 
quyidagi hislatlarni rivojlanishga xizmat qiladi:

1.	 O‘zbek xalq ertaklar orqali - kattalarga hurmatda va kichiklarga izzatda bo‘lish;

2.	 Milliy bayramlar bilan - mehr-oqibatlilik mehmondo‘stlik, urf-odat va an’analarga sodiqlik kabi fazilatlari;

3.	 O‘zbek milliy o‘yinlari orqali - birdamlik hamda jamoa bilan ishlash ko‘nikmalari;

4.	 O‘zbek xalq ijodi bilan - insonparvarlik hamda vatanparvarlik ruhida tarbiyalanish va shu kabilari.

tarbiyani shakllantirish jamiyatning ma’naviy taraqqiyoti va barkamol avlodni voyaga yetkazishda muhim 
ahamiyat kasb etadi. Aynan, maktabgacha davrda singdirilgan axloqiy me’yorlar va milliy qadriyatlarga 
asoslangan tasavvurlar bolaning keyingi hayotiy faoliyatida barqaror xulq-atvorning poydevorini yaratadi. Milliy 
an’ana, urf-odat va madaniy merosga tayangan tarbiya bolalarda mehr-oqibat, kattalarga hurmat, rostgo‘ylik, 
mehnatsevarlik va vatanparvarlik kabi fazilatlarning shakllanishiga xizmat qiladi. Shuningdek, bolalarning tarbi-
yasida milliy qadriyatlarning ahamiyati haqida ”Maktabgacha taʼlim va tarbiyaning davlat standartini tasdiqlash 
toʻgʻrisida”gi 802-sonli qarorida ham maktabgacha taʼlimning mazmuni va sifatiga qoʻyiladigan talablarni belgi-
lash; milliy, umuminsoniy va maʼnaviy qadriyatlar asosida tarbiyalashning samarali shakllari va usullarini joriy 
etish haqida alohida toʻxtalib oʻtgan.[2]

Maktabgacha ta’lim tashkilotlarida axloqiy tarbiyani tashkil etishda milliy qadriyatlardan maqsadli va 
tizimli foydalanish zarur. Tarbiyaviy jarayonning samaradorligi tarbiyachi shaxsiy namunasi, o‘yin va faoliyatga 
asoslangan metodlari, shuningdek, oila va ta’lim muassasasi hamkorligi bilan chambarchas bog‘liq. Milliy 
qadriyatlar asosida yo‘lga qo‘yilgan axloqiy tarbiya bolalarda ijtimoiy mas’uliyat, ma’naviy yetuklik va jamiyatga 
moslashuvchanlikni rivojlantirib, kelajakda ongli va barkamol shaxs sifatida shakllanishiga mustahkam zamin 
yaratadi.

Foydalanilgan adabiyotlar ro‘yxati:
1.	 https://talimxabarlari.uz/43996/.
2.	 O‘zbekiston Respublikasi Vazirlar Mahkamasining Qarori “Maktabgacha taʼlim va tarbiyaning davlat standartini tas-

diqlash toʻgʻrisida”.
3.	 Islom Karimov. “Yuksak ma’naviyat yengilmas kuch”. - Toshkent Manaviyat, 2010.54-bet.
4.	 Abdulla Avloniy. “Turkiy guliston yoxud axloq”. – Toshkent:Zabarjad Media, 2023. 7-bet.
5.	 Sodiqova Sh. Maktabgacha pedagogika. Toshkent: O‘qituvchi, 2013. 103-bet. Elektron manba: jdpu.uz/wp-content/

uploads/2021/04/Maktabgacha-pedagogika.Содиқова-Ш.pdf.
6.	 Ziyonet axborot-ta’lim portali. Maktabgacha ta’lim va ma’naviy tarbiya bo‘yicha materiallar. Manba: https://www.

ziyonet.uzvv.

